
Ulluinnarni nioqqutissanik Canadamut aamma Canadamit nioqquteqartarneq pil-

lugu Akitsinnguaq Olsen-imiit, Siumut, Naalakkersuisunut apeqquteqaataanut nr. 

005-imut akissuteqaat. 

 

 

Inatsisartut suleriaasianni § 37 imm. 1 naapertorlugu ulluinnarni nioqqutissanik Cana-

damut aamma Canadamit nioqquteqartarneq pillugu Naalakkersuisunut apeqquteqaa-

teqarsimavutit. Apeqqutit suliassaqarfigisanni akissuteqarfigineqartussanngorlugit in-

nersuunneqarsimapput. 

 

1) Kalaallit Nunaannit Canadamut annertunerusumik niueruteqartarnissaq pillugu 

Naalakkersuisut qanoq eqqarsaatersuuteqarpat? 

2) Nioqqutissanik Canadamit niueruteqarneq pillugu Naalakkersuisunit qanoq im-

mikkut eqqarsaatersuuteqartoqarpa? 

3) Nunat allat suut ulluinnarni nioqqutissanik amerlanerusunik nunatsinnut nioq-

quteqarsinnaasut periarfissaqartutut isigineqarpat, soorlu Island? 

Tulliuttuni apeqqutit ataatsimut akissuteqarfiginiarneqassapput. 

 

Aallarniutigalugu oqaatigineqassaaq Naalakkersuisut isumaqarmata, nunatsinni sulif-

feqarfiit, niuertarfiit atuisartullu ulluinnarni nioqqutissanik sunik Kalaallit Nunaannut 

aamma Kalaallit Nunaannit niueruteqartoqassanersoq namminneq aalajangernerusin-

naagaat. Kalaallit Nunaanni suliffeqarfiit nunat tamat akornanni niueqatigiinnikkut periar-

fissanik pitsaanerpaanik atugassaqartinniarlugit naalagaaffimmi oqartussat kiisalu nu-

narsuarmioqatigiinni suleqatigisartakkat tamakku pillugit Naalakkersuisut ingerlaavar-

tumik oqaloqatigisarpaat. Niueqatigiinnikkut atugassarititaasuni pitsanngorsaatit sapin-

ngisamik amerlanerpaat sapinngisamillu pitsaanerpaat kalaallit suliffeqarfiinut qulakkee-

rinninniarluni kalaallit suliffeqarfiinit niuertarfiinillu isumassarsiat tunniunneqartut tun-

ngavigalugit oqaloqatigiinnerit ingerlanneqartarput. Kalaallit Nunaanni suliffeqarfiit ni-

uertarfiillu nunanut allanut sanilliullugit Kalaallit Nunaanni nunap sannaata, silaannaata, 

inuttussusiata najugaqariaasiatalu malitsigisaanik killilersuutinik immikkut ittunik atugas-

saqartinneqarput. Killilersuutit tamakku suliffeqarfiit nunarsuarmi avatangiisinik ni-

ueqateqarnissami periarfissaannut sunniuteqartarput, tamakkununnga ilaallutik ulluin-

narni nioqqutissanik Canadamut imaluunniit Canadamit nunanillu allanit nassiussuinis-

saannut, eqqussuinissaannut avammullu aallarussuinissaannut periarfissaat atugassari-

saallu. Tamakku saniatigut ulluinnarni nioqqutissat eqqarsaatigalugit paasissallugu 

pingaaruteqarpoq, kalaallit suliffeqarfii ataatsimoorluni sullitatut amerlasuutut iluaqutis-

sanik angusaqarsinnaapput, pilersuisut ikittunnguit aqqutigalugit pisiortornerit ataatsi-

moorluni katersornerisigut atuisartunut iluaqutissatut. Tamakku saniatigut atuisartut 

orniginerusaat pilersuisumik toqqaasarnermut aammattaaq pingaaruteqarpoq. Taamaa-

lilluni maanna niueqatigiinnerup aaqqissuunneqarneranut eqqarsaatigisassat amer-

lasuut ilapittuutaasarput, ulluinnarni nioqqutissat amerlanersaat Danmarkimit imaluunniit 

Danmark aqqutigalugu eqqussuunneqartarnerini. Taamaammat apeqquteqaatit akis-

suteqarfigineqarneri kalaallit niuertarfiinit suliffeqarfiinillu isumassarsiat tunniunneqartut 

aallaavigalugit suliarineqarput, soorlu Brugsen, KNI, Pisiffik aamma Nuuk Købmands-

handel ilaatigut ulluinnarni nioqqutissanik niueruteqartartut. 

 

Nioqqutissanik Canadamut niueruteqarneq pillugu 

Ilanngussaq 1-imi titartakkani kisitsisinilu nioqqutissanik Canadamit aamma Canadamut 

niueruteqarnerit allanngoriartorneri kingulliit takutinneqarput, ilaallutik nassiussat anner-

tussusiisa allanngoriartornerat. Royal Arctic Line, Kalaallit Nunaanni illoqarfinnut illoqar-

finniillu nassiussanik tamanik imaatigut assartuinermut akuersissuteqartoq, tamatu-

munnga uiggiullugu ilaatigut ilisimatitsissuteqarpoq, Kalaallit Nunaannit Canadamut 

nassiussanik ikittuaraannannguanik taamaallaat nassiussisarlutik. RAL malillugu tama-

tumunnga ilaatigut nassuiaatissaavoq nassiussinermi aqqutaani allani aqqusaarfigisani 

uninngatitsisarnerup sivisungaatsiartarnera. Kalaallit Nunaannit Canadamut nassiussat 

nalinginnaasumik Danmarkimut nassiunneqaqqaartarput, tassanngaanniit Islandi-

liaanneqariarlutik aatsaat Canadamut apuunneqartarlutik. Tamatuma malitsigisaanik 

niuqqutissat Kalaallit Nunaanneersut Canadamut apuunnissaasa tungaannut qaammatit 

marlussuit angullugit ingerlasinnaasarput. 

 

Nioqqutissanik Canadamit eqqussuineq 

Canadami nioqqutissanik nassiussuisartoq Ray Fine Enterprises, kalaallillu suliffeqarfii-

sa ilaat qulaani taaneqartut ilisimatitsipput, nioqqutissanik amerlanerusunik Canadamit 

Kalaallit Nunaannut nassuissuisarnissamut aporfiusartoq pingaarneq ilaatigut tas-

saasartoq, Canadamit Kalaallit Nunaannut Island aqqusaarlugu nassiussat akii ataatsi-

mut isigalugit Danmarkimit Kalaallit Nunaannut nassiussat akiinit akisunerusoq. Ilaatigut 

tamatuma kinguneraa, nioqqutissat Danmarkimit eqqussuunneqartut nioqqutissanut Ca-

nadamit eqqussuunneqartunut naleqqiullugit unammilleqatigiinnikkut iluaquserneqartar-

nerat. 

 

Qulaani eqqartorneqartut takutippaat, nioqqutissanik Canadamit imaluunniit Canadamut 

nassiussuisartut immikkut misigisaraat, nioqqutissanik Canadamut Canadamiillu anner-

tunerusumik niueruteqartarnermik pilersitsiniarnermi ilaatigut RAL’ip nassiussanut aki-

gititai nassiussanillu ingerlatitsinermi aqqusaartuisitsisarneri unammillernartuusut. Tama-

tumunnga uiggiullugu Ineqarnermut, Attaveqarnermut Angallanermullu Naalak-

kersuisoqarfik ilisimatitsivoq, ”malugissallugu pingaaruteqaraluartoq RAL’ip nassiussa-

nut akigititai nassiussanillu ingerlatitsisarneri annertussutsit pigineqartut aallaavigalugit 

pilersaarutigineqartartut.” RAL’ip akuersissutaa nassiussanillu ingerlatitsisarnerata Ka-

laallit Nunaanni isorliunerusut ulluinnarni nioqqutissanik nalinginnaasunik piler-

sorneqartarnissaat qulakkeerinnimmata, ulluinnarni nioqqutissanik nassiussuisarnermi 

atugassarititaasut allanngortissallugit Naalakkersuisut maannangaaq aalajangersi-

masunik eqqarsaatersuuteqanngillat. Tamatumani eqqarsaatigineqarpoq Canadamut 

imaluunniit Canadamit imaluunniit nunat allat eqqarsaatigalugit. Aallarniinermili eqqaa-

neqartutut naalagaaffimmi oqartussanik nunarsuarlu tamakkerlugu suleqatigisanik 

Naalakkersuisut ingerlaavartumik oqaloqateqartarput. Taamaaliornikkut Naalakkersuisut 

ujartuilluni uteriillunilu suliaqarnikkut niueqatigiinnikkut atugassarititaasut nunani tama-

ginni aalajangersarneqarsimasut pitsanngorsarniarsarivaat, taamaalilluni Kalaallit Nu-

naanni innuttaasut atuisartullu nioqqutissanik pitsaanerpaanik pitsaanerpaamillu akeqar-

titsinikkut pissarsisarsinnaaniassammata. 

Tamakku saniatigut Kalaallit Nunaanni nioqqutissanik eqqussuisartut malillugu Nalu-

naaqutsersuisarnermut nalunaarusiap § 11-iat, ilaatigut aalajangersaasoq, nalunaaqut-

sersuisarneq ”kalaallisut imaluunniit danskisut imaluunniit oqaatsit allat, allanneqarneri-

sigut danskit oqaasiinit annertunngitsumik allaanerulaaginnartut atorlugit allanneqartas-

sasut”, nerisassanik inuussutissanillu Canadamit eqqussuilluni pisiortornissamut apor-

fissat pingajorigaat. Aalajangersakkap kinguneraa Kalaallit Nunaanni niuertarfiutillit nioq-

qutissat tuluttuumiit imaluunniit franskisuumiit nalunaarsorneqarnerisa nutserneqarnis-

saannut sulisunik aningaasanillu namminneerlutik atuisariaqartut. 

 

Aatsitassarsiornermik sammisaqarnermi ukiut arlallit ingerlaneranni Kalaallit Nunaanni 

aatsitassatigut ilimanaatillit pillugit siunertaqartumik nittarsaasoqartarsimavoq, canada-

miut aatsitassarsiornermi suliffeqarfissuisa kajungertinnissaat siunertaralugu. Ullumikkut 

canadamiut suliffeqarfii amerlasuut Kalaallit Nunaanni aatsitassanik misissuinernik in-

gerlataqarput. Ingerlatat tamakku piffissami sivikitsumi Kalaallit Nunaannut isertitaqartit-

sinerisa saniatigut kiisalu siunissami aatsitassanik saffiugassanillu avammut tuniniaa-

nermi amerlanerusunik isertitaqalernissamut periarfissanik pilersitsinissaasa saniatigut, 

ingerlatat taamattaaq Canadamut toqqaannartumik attaveqalernissami periarfissanut 

tapertaaqataassapput. Air Greenlandip timmisartuussiffia Nuuk – Iqaluit taama ineriar-

tornermi ’saniatigut  tunisassiat’ siullersaraat. Islandimut timmisartuussisarnerup 

ilutigisaanik Iqaluit-nut timmisartuussisarneq taamattaaq nioqqutissanik nassiussuisar-

nermut periarfissanik nutaanik ammaassissaaq. Tamatuma saniatigut inuinnaat Nu-

navummiut angallattut naatsorsuutigisamit amerlanerusut Kalaallit Nunaannut an-

galanissamut timmisartuussisarfik atortarpaat, Air Greenland ilisimatitsivoq. 

 

Islandimit nunanilluunniit allanit ulluinnarni nioqqutissanik eqqussuinissamut ili-

manaatillit. 

Islandimit Kalaallit Nunaanni illoqarfiit ilaannut toqqaannartumik timmisartuussinernik 

pilersitsineq niuertarfeqarnermik sammisaqartut malillugit nioqqutissanik timmisartuk-

koortunik nutaanik akitigut ilaatigut pitsanngorsaatinik pilersitsisimavoq (ilaatigut tuni-

sassiat immummit aallaavillit), aammali nassiussuisarnermi attaveqarnermilu aaqqis-

suussinikkut unammilligassanut aningaasartuutit peqqutaallutik, nioqqutissat Is-

landimeersut nioqqutissanut Danmarkimi (aamma Europami) pisiarineqartunut 

naleqqiullugit unammillernissaq ajornakusoortissimavaat. Taamattaaq niuer-

tarfeqarnermik sammisaqartut nalunaaqutsersuisarnermut nalunaarut qulaani 

taaneqartoq ulluinnarni nioqqutissanik amerlanerusunik Islandimit pisiortornissamut 

aporfissatut misigisarpaat. 

 

Naggasiullugu erseqqissaatigerusuppara Naalakkersuisut Islandimi oqartussanik aam-

ma Nunavummi aamma Canadami oqartussanik ingerlaavartut ataavartumillu suleqate-

qartarmata. Suliami tassani nunanik sanilerisatsinnik qaninnerusunik suleqatigiis-

sutaasinnaasunik nassaarniarnitsinni periarfissat tamaasa misissortarpavut. 

 

 

Inussiarnersumik inuulluaqqusillunga 

Ove Karl Berthelsen 

 

 

Ilanngussaq 1: Nioqqutissanik eqqussuineq/aallarussuineq pillugit nalunaarsuutit (Ca-

nada) 

Ilanngussaq 1: Canadamit eqqussat/aallarussat pillugit nalunaarsuutit il.il. 
(Nunatta Canadallu akornanni nassiussat) 
 
Figur 1: 


 
Paasisaqarfik: Royal Arctic Line 
 
Tabel 1: 
Kubikmeter  2003 2004  2005  2006 2007 2008 2009 2010 2011  2012 Hovedtotal
Canada-GL  3.973 5.733  4.343  3.909 3.423 2.987 1.053 459 1.521  584 27.984
GL-Canada  589 838  333  480 388 367 359 184 310  211 4.060


Paasisaqarfik: Royal Arctic Line 
 
 
Tabel 2: 
Eqqussuineq aamma aallarussuineq 2007-imit 2011-mut (DKK) 
Ukioq 2007 2008 2009 2010 2011 
Canadamut aallarus-
sat 232.346.324 151.025.130 74.519.498 559.782 


 


Aallarussat katillugit 2.338.387.800 2.486.647.537 1.986.580.777 2.194.486.849 2.540.549.118 
Canadamit eqqussat 35.895.125 27.644.154 35.719.821 68.787.455 102.399.710 
Eqqussat katillugit 4.203.016.620 4.702.118.441 4.064.119.597 4.756.809.536 4.821.604.236 







 


Paasisaqarfik: Kalaallit Nunaanni Naatsorsueqqissaartarfik 





